
ШЕЕСЕТ ГОДИНИ ОД РАЃАЊЕТО НА ИСКРА  
НИКОЛОВСКА-НЕЈАШМИЌ

Клучни зборови: Искра Николовска-Нејашмиќ, Коста Солев-Рацин, 
творечки талент, фолклористика, критика, есеистика. 

Во нашата култура, а верувам и во културата на сите народи, постои 
една реченица којашто служи за утеха од сознанието дека човековиот 
живот е отсечка со почеток и крај, а која вели: Човекот е жив сè додека се 
живи сеќавањата за него! Неретко оваа синтагма се изговара формално, 
како што би рекла Искра, станува клише и не нè допира многу. Но, има и 
моменти кога, дури и кога е неизговорена, ја чувствувате сета сила на неј-
зината вистинитост, зашто има моменти кога и небарајќи ги, сеќавањата 
доаѓаат, ве обземаат, ве носат во некое друго време како да е сега, а вас ве 
претвораат во спомен. Вие самиот станувате спомен, станувате присутен 
сведок на нешто што поминало, но е толку присутно што едноставно не 
признавате дека е завршено. Во тие моменти го живеете минатото како 
да е сега. И не тагувате, зашто токму вие ја имате таа привилегија. Само 
се сеќавате и сте благодарни што нештото било дел од вас. Така често 
се случува кога станува збор за Искра Николовска-Нејашмиќ, зашто, не 
само за мене туку за многумина таа беше посебна. Нејзината присутност 
и покрај физичкото отсуство се чувствува не само кај нејзините прија-
тели, туку и во Институтот за македонска литература, институцијата во 

која работеше, и во дејноста на која се посвети ‒ науката за книжевност и 
посебно на фолклористиката.

Ова го пишувам на 2 август 2023 година, токму на денот кога, да беше 
овде со нас, ќе славеше 60 години. Ден кога сеќавањата доаѓаат сами и ве 
обземаат, па чествувате, онака како што доликува за една посебна лич-
ност. И сакате своите мисли да ги споделите зашто имате што да кажете.

Како и нејзиниот сограѓанин Коста Солев-Рацин, кому му го пос-
вети магистерскиот труд, таа нè напушти прерано, но зад себе остави не 
многубројно, но неодминливо научно творештво. Како што насекаде ја 
рашири својата љубов, доволна за три животи, да трае и трае: во профе-
сијата, меѓу пријателите, во семејството, така и на науката за литерату-
рата и фолклористиката им ги подари своите книжевни љубопитства за да 
траат и да бидат незаобиколни за секого што се занимава со слични теми.

Датумот и местото на нејзиното раѓање: 2 август 1963 година, Велес, 
во колективната свест на македонскиот народ го довикуваат Илинден и 
Коста Солев-Рацин. И можеби тоа не е случајно, зашто Искра, во својата 
семејна традиција секогаш ги повикувала мемориите на револуционер-
ното минато, а Рациновите средби, на кои таа редовно учествуваше во 
знак на почит кон великанот, и денес не можат да поминат, а да не се 
спомене нејзиното име1 и нејзиниот магистерски труд „Функцијата на 
клишето во Рациновите Бели мугри“ (1997) што го работеше под ментор-
ство на академикот Анте Стамаќ. Како што со сигурност знам дека Искра 
го одбра Загреб за единственото можно место на свое натамошно усовр-
шување, можеби и затоа што го врзуваше за Рацин, така со сигурност 
знам дека местото каде што сакаше да го помине својот работен век беше 
Институтот за литература. Желба што ја оствари во јуни 1987 година, 
кога стана приправник во оваа институција и каде што го напиша својот 
прв посериозен труд „Проблемот на класификацијата на македонските 
народни приказни во рамките на современите светски фолклорно-ис-
тражувачки хоризонти“. За него Тоциновски вели: „Според народната 
мудрост оти денот се познава по утрото, сакаме посебно да нагласиме дека 
во вистински творечки предизвик кој бил ни малку лесен и едноставен, 
таа покажува/потврдува дарба и знаење оти едноставно би рекле е родена 

1	 Податоци за образованието и други биографски податоци види кај Васил Тоциновски 
(Спекстар, 2020, бр.79).

за научно-истражувачка работа. Потврда за тоа е и нејзиниот прием како 
помлад асистент во Одделението за усно творештво на Македонија, во 
февруари 1989 година“ (Тоциновски 2020: 185). 

Меѓутоа, тој стажантски труд не е и прв на Искра. Уште од студент-
ски денови таа ја покажува својата креативна страна, теоретска наобразба 
и толкувачка вештина, соработувајќи со речиси сите книжевни списа-
нија во тоа време, од Совремност, преку Млад борец, Студентски збор, 
Современост, Дело 74, до Стремеж и Разгледи. Тоа се критичко-есеис-
тички текстови, дел од нив објавени во нејзината прва книга со наслов 
Книжевни записи (1988). За неа Тоциновски ќе констатира „Без компле-
кси таа пишуваше отворено и јасно за новите дела на современите маке-
донски автори, вреднуваше и забележуваше, имаше свој и сопствен став 
без разлика на нивната генерациска или клановска припадност, не ѝ беше 
туѓ ниту еден книжевен жанр, ги анализираше темите и мотивите и над 
сѐ го поставуваше и вреднуваше естетското ниво на книжевното дело. (...) 
Тоа ни дава за право да забележиме оти литературата за неа не била само 
задача на денот, туку долгорочна и системна творечка стратегија. (...) Така 
се вбројува меѓу првите од својата (петта) генерација чиј труд и работа се 
вкоричени во книга и дадени се на увид на критиката и читателите. Тогаш 
авторката имала дваесет и пет години“ (Тоциновски 2020: 189). Таа мала 
книшка го навестува сето она што подоцна ќе стане јасно воочливо. Низ 
нејзините страниците се наѕира пред сè еден љубопитен дух кој со страст 
се втурнува во тајните на пишаниот збор; потоа млад истражувач кој е во 
тек со современите книжевни теории, луциден забележувач на мајстор-
ството на зборот и толкувач кој, авангардно за времето кога е напишана 
книгата, секогаш го има предвид контекстот. Тој контекст станува, ако 
можам така да се изразам, главен лик на нејзината наредна книга, магис-
терскиот труд посветен на Коста Солев-Рацин.

Во оваа прилика нема да зборувам за самиот труд, иако ќе биде неми-
новно и тој да се анализира. Сега би сакала да повлечам една паралела, за 
која веќе зборував пред година-две на Рациновите средби во Велес.

Несомнено, Велес и Велешко дале многу познати и заслужни луѓе, 
дел од нив и во областа на литературата. Но, овде сакам да зборувам за 
една паралела, за нешто што мене ми се чини и логично и издржано, 
имено за тоа дека Искра Николовска- Нејашмиќ и Коста Солев-Рацин, 
и покрај тоа што живееја во различни временски периоди, имаат многу 

заеднички нешта. За да не останам само на декларација ќе наведам барем 
неколку неоспорни факти, како: 

1.	 Исклучителниот талент што го поседуваат.
2.	 Бескрајното творечко љубопитство. 
3.	 Храброста да се излезе од прифатената норма, да се биде пред вре-

мето и со тоа да се партиципира во иднината. 
4.	 И, за жал, несреќата тој творечки талент прерано да згасне, пре-

рано напуштајќи нѐ, Кочо на 35, а Искра на 32 години, со што ма-
кедонската култура загуби потенцијал кој тешко се надоместува. 

Гледано од дистанца, се чини дека Искра Николовска-Нејашмиќ и не 
можела да избере да се посвети на некој друг автор, бидејќи оние што 
подобро ја познаваа, насетуваа дека нејзиниот избор не е случаен, а јас 
би додала и судбински. Во прилог на тврдењево и неколку факти: Рацин 
своите Бели Мугри да ги објави во Загреб, градот кој што и Искра одбра 
да ги продолжи своите постдипломски студии. Токму Хрватска како да 
го одреди професионалниот ангажман и на двајцата, поттикнувајќи ги да 
го развиваат својот несекојдневен креативен талент така што ќе бидат во 
тек со најновите движења во литературата. Можеби токму тоа знаење им 
влеа храброст да размислуваат отаде вообичаеното, востановеното, нор-
мираното, па Рацин, на пример, за Богомилите да зборува не само како 
марксист, туку и како левичар кој успева да го надмине марксистичкиот 
материјалистички детерминизам и да се приближи на идеите и ставовите 
коишто во марксистичката филозофска мисла ќе станат актуелни подо-
цна, на пример оние што ќе ги застапува Антонио Грамши. Николовска-
Нејашмиќ, пак, свесна дека македонската литературна наука во времето 
кога таа работи сѐ уште доминантно е импресионистичка, го одбра струк-
турализмот како свој приод кон поезијата на Рацин. Но едновремено, под 
влијание на материјалот што ѝ беше предмет на анализа, а во согласност со 
своите способности критички да размислува, едновремено и го надмина. 
А пак фактот што се зафати за ново толкување на еден од најпроучуваните 
македонски автори, само по себе е храбар и ризичен чин. Резултатот на тој 
избор зборува дека ни малку не ги преценила своите можности, па на веќе 
апсолвираното му придодаде нов квалитет. Таа успеа од еден нов, инаков 
агол на гледање да исчита нови значења и постапки во поезијата на Рацин. 

Поаѓајќи од утврдените факти дека поезијата на Рацин се потпира на 
народната поезија, социјалната идеологија и на експресионизмот, Искра 

Николовска-Нејашмиќ се зафати со одговор на прашањето каква е уло-
гата на клишето во поетскиот систем на Бели мугри. Самото прашање 
недвосмислено упатува на користење на структуралниот метод, со кој таа 
констатира дека доминантна стилска фигура е метафората. Врз анализата 
на квалитетот и квантитетот на метафората во Рациновото творештво, 
како и со нејзината класификација, таа заклучува дека токму таа е оној 
семантички маркер кој, од една страна, јазикот го насочува кон неговата 
креативност, а од друга претставува пренесувач, емитувач на идејно-естет-
скиот аспект. И токму тука структурализмот ѝ е претесен, па се повикува 
на семиологијата, за да заклучи дека метафората е потсистем кој е разгра-
ничен од културата. Како што поетскиот талент на Рацин не му дозволува 
идеологијата да ја претвори во догма, ниту традицијата да ја користи како 
нешто мртво и одминато, ниту пак да ги усвои шемите на доминантниот 
експресионизам, туку во најмала рака ги комбинира, така Николовска-
Нејашмиќ, потпирајќи се на усвоеното знаење за литературата и својот 
творечки инстинкт, ги надминува ограничувањата на дадените методи, 
па нејзините толкувања и заклучоци се актуелни и денес. Декларирајќи 
„Копнеж по систем“ (да ја употребам насловна синтагма на една книга на 
Катица Ќулавкова), таа стасува „Отаде системот“ (насловна синтагма на 
книга на Иван Џепароски) и заклучува дека поезијата на Рацин не е само 
„реализација на едно воспоставено клише“, туку тој клишето го користи 
како „организациско начело за да стигне до високоиндвидуален, поетски 
јазик“. Така, на веќе воспоставениот став во научната мисла за поезијата 
на Рацин како поезија што се потпира на народната лирика и којашто во 
голема мера ги користи веќе одомаќинетите, стабилизираните, замрзна-
тите стилски фигури, особено епитетот, за да оствари лесна комуника-
ција со публиката му дава нова димензија. Имено, таа тврди дека метафо-
ричките клишеа не се реплицираат, туку се трансформираат, што пак го 
потврдува ставот дека „Бели мугри“ е збирка меѓник, или како што допре-
цизира Николовска, дефинирајќи ја како „знак во еден глобален систем 
‒ културата, отворајќи го полифункционалниот развој на македонската 
современа поезија“. 

Темелна каква што беше, во тек со најновата теоретска мисла во вре-
мето во кое истражуваше, Искра Николовска-Нејашмиќ на поезијата на 
Рацин ѝ пристапи наспроти востановената норма, упатувајќи на можни 
инакви сознанија и толкувања и потврдувајќи некои веќе искажани 

мислења, давајќи им научно образложение. Прецизно користејќи ја 
лепезата на научните размислувања за литературата на исклучителните 
мислители, од Фердинанд де Сосир, преку формалистите, до Барт и Еко, 
таа понуди ново читање на Рацин, коешто на крајот резултираше со ста-
вот дека поезијата и уметноста не може да се разгледуваат како во себе 
затворен и самодоволен систем, туку како знаковна продукција што про-
излегува од, и едновремено ја гради културата на своето време. Со тој 
свој став го отвора патот и партиципира во идниот развој на македонската 
наука за книжевноста, па и во културолошките студии, онака како што 
Рацин го отвора патот на идниот развој на македонската поезија.

Во 2000 година, постхумно, исто како и претходната, излегува од 
печат книгата „Студии од македонскиот фолклор“. Книгата ја прире-
дува нејзиниот постар колега д-р Марко Китевски, а заеднички ја изда-
ваат Институтот за македонска литература и издавачката куќа Менора. 
Всушност станува збор за нејзината научноистражувачка оставнина рабо-
тена во Институтот, како делови од проектите на Одделението за усна 
книжевност. Оттука, тематски таа комплетно е посветена на фолклорис-
тиката. Сите пет поглавја што ја чинат нејзината структура имаат своја 
специфика: тие се резултат на истражувачка дејност којашто ги има пред-
вид современите книжевни теории, којашто е упатена во спецификите на 
фолклорот и којашто има извонреден сенс за воочување на непоставени 
истражувачки проблеми што одредено прашање можат да го осветлат од 
друг аспект. Ова особено се однесува на првото поглавје, посветено на 
класификацијата на народната литература. Со оглед на фактот дека класи-
фикацијата не е нов предизвик, т.е. има сопствена традиција во фолкло-
ристиката, станува збор за пристап што го има предвид т.н. проблем на 
истражувачки хоризонти и внесувајќи го тој аспект, Нејашмиќ трага по 
карактеристиките/специфичностите на македонскиот фолклор, со акцент 
на класификациајата на македонските народни прикзни и на сказната, 
на нивните специфики, имајќи го предвид пред сè зборникот на Кузман 
Шапкарев. За нив Тоциновски вели: „Текстовите се хронолошки подре-
дени што обезбедува читливост на материјалот, па по краткиот вовед се 
пишува за сказната како специфичен вид наративен фолклор, за дефини-
рање на поимот, терминолошката определност на поимот, за потеклото на 
сказната, сказната како специфичен наративен фолклорен вид и посебно 
како нејзин творечки предизвик, задржувајќи се на македонската сказна 

во Зборникот на Шапкарев. Ним им се посветени две анализи: првата за 
посложена сказна со еден тек и втората за сказната со развиена струк-
тура. Како што му доликува на педантниот истражувач, следуваат заклу-
чок и прилог“ (Тоциновски 2020: 191). Предмет на четвртото поглавје, 
меѓу другите, се кратките фолклорни жанри (пословици и поговорки). 
Се чини дека петото поглавје е посветено на една комплесна проблема-
тика ‒ транспонирање на поетскиот во прозен текст. Приредувачот Марко 
Китевски истакнува: „Во оваа книга е застапен и еден труд што заслужува 
посебно внимание со наслов „Транспонирање на поетски во прозен текст 
во македонската народна литература“. Не треба посебно да се истакнува 
дека оваа појава досега не е доволно третирана во македонската фол-
клористика поради што и ова истражување има посебна вредност. 
Консултирајќи низа сознанија од теоријата на литературата за соодносот 
меѓу поезијата и прозата авторката поставува тези што во вториот дел од 
трудот ги докажува со примери од зборниците на браќата Миладиновци, 
на Кузман Шапкарев, Стефан Верковиќ и Марко Цепенков“ (Китевски во 
Николовска-Нејашмиќ 2000: 7-8). Последен дел од книгата е прилогот 
„Библиографија на фолклористички единици во македонската периодика“ 
(1946 ‒ 1970), значајна за фолклористите.

Искра Николовска-Нејашмиќ во македонската фолклористика влезе 
во едно преодно време, време на паралелно егзистирање на историскиот 
и теоретскиот пристап, но и време на замена на научната парадигма: од 
време на барање егзактни докази и естетски заокружени/затворени сис-
теми во време на вклучување на контексти. Таа беше меѓу првите кои на 
историскиот пристап му додадоа нова теорија, пред сè онаа на структу-
ралистите, но и на поструктуралистите, проширувајќи го аголот од кој 
ја испитува појавата. Таа успеа да воспостави рамнотежа меѓу навидум 
неспоивите пристапи. Таква беше нејзината ѕвезда: да соединува, збли-
жува, да гради мостови. Како во науката, така и во животот. 

И за крај, дозволете ми една непродуктивна шпекулација која мене 
често и не сакајќи ме окупира: Каква ли ќе беше македонската фол-
клористика и македонската наука за литературата доколку нејзиниот 
талент, љубопитност и упорност ја достигнаа својата зрелост? Убедена 
сум инаква, со квалитети плус. Но, она што со сигурност го знам е дека 
малиот, но значаен опус на Искра Николовска-Нејашмиќ е светлина што 
зрачи и ќе зрачи. Како што нејзиниот лик секогаш ќе биде тука меѓу нас, 

во Институтот за македонска литература, на седенките и дружбите, на 
семејните свечености.

Вечен спомен и слава ѝ!

Loreta Georgievska-Jakovleva

SIXTY YEARS OF ISKRA NIKOLOVSKA- NEJAŠMIĆ’S BIRTH

Summary

Through an essayistic approach, the text examines the scientific work of Iskra 
Nikolovska- Nejašmić, with a focus on the three monographs: Literary Records (1988), 
The Function of Cliches in Racin’s White Dawns (1997) ansd Studies from Macedonian 
Folklore (2000). After the conclusion that with her premature death Macedonian 
literature and Macedonian literary science have lost an exceptional talent, the text 
then points out the features of her scientific research work, with a particular focus on 
the similarities between Racin and Nikolovska- Nejašmić, such as: good education in 
Croatia and the courage to think beyond what is considered usual, established, norm. 
In its conclusion, the text summarizes what Iskra Nikolovska- Nejašmić offers as a 
new reading of Macedonian folklore studies.

Keywords: Iskra Nikolovska- Nejašmić, Kosta Solev-Racin, creative talent, folklore 
studies, crticism, essay writing. 


